
                             Мин үзем бабалар, әбиләр заманын торгыздым. 

                                     Ишеттем йыруны әбием теленнән...

                                     Мин үзем дә Бөек Болгар   иленнән!..                                 

                                                    Шәмси Башту

                                   Кодрак хан              

                    (яшәгән еллары VII гасыр азаклары) 

 Византия тарихчысы Марцелли Комит язганча, Кубрат ханның икенче улы Кодрак  үзенең урдасы белән Урта Идел буена күчеп китә һәм борынгы бабасы Ураган кахан нигез ташы салган калада туктала. Ары таба бу каланы башкаласы итә. Идел буена күчеп утырган төрки-болгарлар  тәэсирендә борын-борын заманнардан бирле бу төбәктә яшәгән вә көн күргән төрки-татар  халкы теле камилләшә, гомум  болгар-татар сөйләм теленә әверелә.  

    VIII гасырларда ук инде Идел буе Болгар дәүләте гарәп миссионерларының сәхифәләрендә телгә алына. Төркиләрнең Ашин һәм Дулу ырулары арасында бу дәвердә барган ызгыш-талаш, бер-берсенә баш бирмәү дәвам итә. Атилла нәселеннән килгән Ураган кахан көндәшләре тарафыннан үтерелә.

 Кубрат атасының кодрәтенә таянып, Кодрак хан Идел буена күчеп килә-килүгә, югарыда әйтелгәнчә, Ураган бабасы нигезләгән каланы били һәм  Атилла бабасы өйләнгән илгә — удмурд кардәшләренә юнәлә. Үзенә төпле аркадаш эзли. Яугирләре белән кунак булганда, Атилла бабасы  кебек, удмурд илбашының кызына өйләнә. Борынгы багланышларны искә алып, удмурд халкының илбашы Кодрак ханга яугирләре белән кече улы Буртасны биреп җибәрә. Мишәрләр арасындагы риваятьләрдә болгарларның канкардәшләре буртаслар булуы турында ачык әйтелә. Әнә шул көч-куәт белән берләшкәннән соң Кодрак хан бу илнең илханы итеп игълан ителә. Кодрак хан озак яшәми, дөньядан китә, аның тәхетен удмурд хатыныннан туган үсмер Ишкул атлы улы били.

Ишкул —  болгар-татар һәм фин-уйгыр халыкларын бер иткән хан. Шуңа күрә аны төрки-болгарлар «иш куллы» хан дип атаганнар һәм ул шул исем белән тарихка да кереп калган. 

 Буртас угланга ияреп килгән угро-фин кәвемнәре төрки-татарлар белән дустанә-тату яшәп гомер итә башлыйлар. Ишкул хан Идел буе Болгар тәхетендә 37 ел утыра.  Бу хан тиз арада тугандаш  төньяк һәм көньяк халыклары белән тыгыз элемтәгә керә һәм сәүдә юлларын ныгыта. Болгарда моңа кадәр булмаган кәрвансарайлар ача. Бу заманнарда Болгарда булып киткән гарәп мосафирлары  әл-Масуди һәм Ибне Хәүкәл дә – үзләренең язмаларында — Болгарда сатылган  затлы тиреләрне дөнья базарларында очратмаулары турында искәрәләр.  Хәлифә Мәхди (775-785)  сәүдәгәрләре Болгардан алып кайткан товарларны күреп, аларның затлылыкларына хәйран калалар. Һәм сарай дәфтәренә болгари тиреләрен иң затлы товарлар санына кертәләр.  Болгар дәүләте көнчыгыш, көнбатыш илләренә чыгарган товарлар:  бал, кеш, сусар,  тиен, җофар, куян, карсак, сәхтиян - затлы күннәр, балык җилеме, балык мае, мамонт теше, шәм, юка күн эшләү өчен кәҗә тиресе,  саури-мөгез, чикләвек, куй, сыер,  сугыш киемнәре, кылыч, ук, кеш-җофар тиресеннән тегелгән бүрек, кәләпүш, гәрәбә, сагыз кайнату өчен каен тузы, ат дирбияләре һәм башка  товарлар. 

Кодрак хан улы Ишкул хан  күрше халыклары белән тыгыз багланышта һәм үтә дустанә яши. Иң әүвәл ул  чуваш, мари, коми һәм удмурт халыклары илбашлары белән тыгыз элемтәдә тора, Болгар дәүләте белән бу халыклар арасындагы сәүдә юлларын, сәүдәгәрләр иминлеген карак-юлбасарлардан саклатуга ирешә. Менә шул дәвердән Урта Идел һәм Урал һәм Кама төбәкләрендә урнашкан халыкларны инде тәгаен «болгар-татарлар», ягъни төрле этнослардан кушылган халык дип...

  Шул дәверләрдә Болгар-татар илендә булып киткән испан гарәплесе Әбү Хәмит Әл-Гарнати үзенең юлъязмаларында болгар-татар тарихчысы Ибне Ногман китабын укуы турында яза, хәтта үзенең юлъязмасында аңардан өзекләр китерә. Бу өзекләр белән танышкан  татар тарихчысы мөхтәрәм галимебез Шиһабетдин Мәрҗани дә үзенең  «Мөстәфадел-әхбар фи әхвали Казан вә Болгар» хезмәтендә Болгар-татар дәүләтендә яшәгән халыклар турында болай ди: «... Болгар төрекләре, бер яктан, чыгышлары буенча башка төрекләргә якын булулары, Гыйрак, Мавәраэннәһер һәм Харәзем дәүләтләре белән аралашулары, алар белән сәүдә итү һәм башка мөгамәләдә булулары, икенче яктан, гыйлемдә, һөнәр-сәнгатьтә югары дәрәҗәдә булган гарәп даги-миссионерларының гыйлем тарату һәм авыруларны дәвалау кебек чаралар аркылы халыкны ислам диненә керергә өндәү юлында бик зур тырышлык күрсәтүләре аркасында, ислам динен Идел буйларында  көн күргән халыкларыннан элегрәк кабул иткәннәр. Шуннан соң инде күрше илдә яшәүче финнәр дә төрекләрдән әкренләп диннәрен һәм телләрен кабул итеп, аралашып, тәмам төрекләшкәннәр, хәтта төрекләрнең үзәге булган шәһре Болгарга якынрак кабиләләре бөтенләй төреккә әйләнеп, болгарлар белән бер кабилә булып киткәннәр», – дип яза. ( Мөстәфадел- әхбар фи-әхвали Казан вә Болгар хезмәте. 68 нче бит).

Димәк, Ишкул хан атасы Кодрак нигезләгән дәүләтне ныгыта, Идел буе Болгар дәүләтен тергезү Кодрак ханнан башланса, Ишкул хан аны дәвам итә һәм күрше яшәгән угро-фин халыклары белән дустанә-аркадаш яшәүгә ирешә. Шул ук вакытта бу дәверләрдә көчәеп киткән  ислам илләре мосафирларына гына түгел, сәүдәгәрләренә дә кала капкаларын киң итеп ачып куя. 

 Ишкул хан ниндидер дәрәҗәдә төрки-татар һәм угро-фин халыкларын кушылганнан соң көнчыгыш һәм көнбатыш илләренә таныш дәүләт булып оешып киткән болгар-төркиләр  кавеменнәндер, дигән фикер әйтә  тарихчыбыз Шиһабетдин Мәрҗани: «БОЛГАР» сүзе,  милләт атамасы буларак, язма тарихка Ишкул хан тәхеттә утырган заманнарда кереп киткән булса кирәк», — дип язса, заман тарихчысы Мирфатыйх Зәкиев үзенең  «Татар халкы тарихы» хезмәтендә: «Төркиләрнең анаватаны — бер Алтай-Саян төбәкләрендә генә түгел, Идел-Уралда да, Кече-Азиядә дә, скиф-татарлар йөзендә Дон буйларында да һәм башка төбәкләрдә дә  «Турк»  каганаты тәэсирендә бик күп «төркиләргә» гомуми этноним буларак тарала башлаган», — дигән фикерне уздыра. Һәм, миңа калса, хаклы рәвештә. ( 56 биттә).

 Тарихчы академик Иңдус Таһиров исә Казан ханлыгының нигез ташын Алтын Урда ханнары сала дип раслый. «История этого государства для историков представляет загадку, ибо подлинных документов для ее описания почти не сохранилось. Однако не приходится сомневаться в том, что, с одной стороны, оно являлось осколком Золотой Орды и во многом было ее продолжением, а с другой стороны — продолжением Булгарского государства... Приеемственную связь этих двух общественных союзов прежде всего можно видеть в лице казанского хана, которой был сыном ордынского повелителя». ( Индус Тагиров. История татарского народа и Татарстана. стр. 108). Һәм гамәлдә ул шулай була да.

Яшь һәм өметле галим тарихчы Гамирҗан Дәүләтшин үзенең  «Төрки-Татар рухи мәдәнияты тарихы» хезмәтендә: «Болгарларда, гун һәм борынгы төркиләрдәге кебек ук, иң югары илаһият — күк алласы Тәңре булган. Аның исеме Кол Галинең монгол яуларына кадәр язылган «Кыйссаи Йосыф» поэмасында һәм болгар-төркиләрнең XIV гасырга караган каберташ язмаларында да очрый» дигән нәтиҗәгә килә.  Алсу Арсланова үзенең «Остались книги от времен былых...» хезмәтендә тәүге галимнәрнең хезмәтләренә таянып, «Җүси Ылысы»ндагы ханнар чылбырын ачыклый һәм  тәфсилләп, татарлыкларын раслауга ирешә.

Ниһаять, Рафаил Хәким үзенең саллы «Татар Рухы» хезмәтендә кистереп болай ди: « Урысларның мәңгелек сораулары бар: «Нәрсә эшләргә?» Татарларда ул болайрак яңгырый: «Татар халкы үлгәнме, әллә йоклаган гынамы?»  Иманым камил татар халкы үлмәгән дә йокламый да. Ул көч җыя. Аның үсеш нокталары бөтен Ил буйлап чәчелгән... Татарларга заман — гомумтатар һәм республика структураларын үзара ныграк бәйләүне таләп итә... Финанс, хакимият, мәгълумәт, интелектуаль һәм башка ресурсларны берләштерү безне алга этәрәчәк һәм татарның потенциаль көче кискен артачак... Өченче меңьеллык кеше һәм җәгыять каршына бөтенләй яңа таләпләр куя.  Шәхес  һәм аерым халыкларның роле чагыштыргысыз артты. Алар үзкыйммәткә әверелделәр һәм мөселман берлеге эчендә эреп югала алмыйлар. Дөнья инглиз телендә сөйләшүне кулайрак күрә, балаларыбыз инде Интернеттан чыкмый утыралар. Без үз тормышыбызны дистәләгән каналлы телевидениядән, электрон почтадан, кәрәзле телефоннардан, дөньяның теләсә нинди ноктасына алып бара торган самолетлардан башка күз алдына китерә алмыйбыз. Гарәп теле һәм культурасы элеккеге әһәмиятен һәм күңелне җәлеб итәрдәй ятышлылыгын югалтты, алар кешегә бернинди яңалык вә өстенлек бирмиләр. Без кая барабыз хәзер?.. Ә бит иректән дә кадерле нәрсә юк. Ул алтыннан да, хакимияттән дә, дәүләтнең теләсә иннди мәнфәгатьләреннән дә кадерлерәк тә, югарырак та...»  ( Татар Рухы 135).

  Чынлап та, без татарларның ихласи кыйбласы кайда соң хәзер?.. Әйе, бәхәссез, күңелебездәге иманыбыз кыйбласы изгедә тәгаенләнгән динебез бар, дибез. Тик бит, туганкайларым, дин — нигездә  легендалардан торган кешелек философиясенең соңгы меңьеллыкларда гына тәгаенләнеп вә аякланып киткән — кечтеки өлешен генә тәшкил иткән фәлсәфә фәненең бер чаткысы гына ич.  Ирекле рәвештә бабаларыбыз кабул иткән ислам дине безнең яшәү рәвешебезне канәгатьләндерәме?.. Бер дин белән генә империя богауларын чишә алырбызмы?.. Тормыш бүген һәр кеше алдына  көннән-көн катлаулырак мәсьәләләр куя бара. Мәгърифәтле һәм  аек акыллы халык буларак,  милләтебез алдында пәйдә булган һәр  мәгънәле мәсьәләне безнең дә тизрәк чишәсебез килә, мөгаен,  татар  милләте өчен  яшәү асылының төп мәгънәсе дә әнә шундадыр кебек миңа.  Бүгенге татар әнә шул хакта уйлана, кайгырта, ничекләр булса да ана телен, милләтен саклап калырга тырыша. Милли  «Корабка» утырган һәр кеше өчен моннан да илаһи якты  маяк булуы мөмкинме... Әмма сорау барыбер кала — бердәмлек мәсьәләсе. Лев Николаевич Гумилев әйтмешли: «Коткы-чарасызлыктан туган Кодрәт» мәсьәләсе, ягъни татар халкындагы максатчан пассианарлык  хакыйкатен тамырдан үзгәртү чарасы...  

Әйе, бу сорау бер мине генә борчымый икән. Димәк, бу дөньяда мин ялгыз түгел. Иңдәшләрем бар, теләктәшләрем, фикердәшләрем бар... Яшибез әле, болгар-татарлар, яшибез, күп тә үтмәс кыйблабыз да ачыкланыр, фикердәшләр дә артыр.  Чөнки без татарлар бик борынгы заманнардан килгән нәсел-нәсабалы вә ил-дәүләтле һәм мең елларга сузылган тарихлы халык. Сәгать теле безнең тарафка таба атлый. Моңа минем иманым камил. Әйе камил!..

